Eguzkiari eta beroari esker baratzeko laboreak garatu eta heldu egin dira
Lehorreko zerealen eta lekadunen uzta datorren astean amaitzea espero da
Astelehena, 2010eko abuztuaren 2a
Uztailaren 23tik 30era ziertzoa izan da nagusi. Egun gehienak eguzkitsuak eta tenperaturak aldi honi dagozkionak izan dira, eta euri gutxi egin du, iparraldean eta mugako inguruetan izan ezik, leku horietan zenbait egunetan egon baitira hodeiak eta euria. Baratzeko laboreetarako gorabeherarik gabeko astea izan da, eta eguzkiari eta beroari esker laboreak garatu eta heldu egin dira.

Ildo horretatik, lehorreko zerealen eta lekadunen uzta amaitzen ari da, eta eguraldiak laguntzen badu, lanak datorren astean amaituko dira. Era berean, zereala ekoizten duten eskualdeetan izandako azken prezipitazioei esker, hurrengo kanpainarako ereiteko lurrak prestatzen hasi dira.

Horrez gain, galtzuarekin fardoak egiteko lanetan buru-belarri ari dira, gerora biltegietan pilatzeko edo kamioietan kargatzeko, biomasa egite aldera edo animaliak elikatzeko. Kanpaina hau etekin eta ekoizpen oso onak ematen ari da.

Udako lehorreko laboreei dagokienez, aipatzekoa da orain arte ipar-mendebaldeko eta Pirinioetako eskualdeetako abeltzaintza-inguruetan bazka-artoak duen potentzial ona. Bazka-artoa luzetarako hazkunde-prozesuan murgilduta dago, eta euri hauekin neurri begetatibo garrantzitsua lortzea eta loretzen hastea espero da. Inguru hauetan labore horri eskainitako azalera egonkorra da.

Labore ureztatuak
Tomateari dagokionez, laboreak udaberritik atzerapen pilatua du eta abuztuan Amabirjinaren egunaren aurretik uzta leku gutxitan bilduko da. Ziurrenik, irailean lehenengo bi plantazioetako ekoizpenek bat egingo dute. 

Piperrak lehenengo loraldia ondo egin du eta fruituak ondo garatzen ari dira. Mendabia inguruan piko eta pikillo barietateek itxura ona dute; eta Garesen ere piperren uzta ona izango dela espero da. Inguru honetan, babarrunetan lehenengo loreak loratzen ari dira.

Bestalde, Azagra inguruan karduaren plantazioa amaitu ondoren, alboko herrietan landatzen ari dira, Azkoienen, Faltzesen, Funesen, etab.; kruziferoak landatzeko lanak orokortu egin dira izozte-industriek landatzeko azalera gero eta gehiago eskatzen dutelako. Batez ere, azalorearen eskaerak gora egin du nabarmen.

Tuterako jaiekin bat eginez, orburuaren landarea ateratzen ari dira. Levanteko kultibadoreek eskaera handitu dutenez, landareen eskaeraren zati handi bat bete gabe geratzen da.

Gainera, Azagra inguruan izozte-industrietarako Rec-Pontiac patataren bilketa oso aurreratuta dago. Etekinak handiak izan dira eta neurria ez da lodiegia. Cárcar eta Andosilla inguruetan datorren astean hasiko dira biltzen, Aragoi haranean eta batez ere Figarolen izandako ekaitzen ostean lurra apur bat astun baitago. Ekaitzek kalteak eragin zituzten labore batzuetan, batez ere aste horretan biltzen hasita zegoen piperminaren kasuan.

Fruta-arbolei dagokienez, batez ere mertxikak biltzen ari dira. Catherine barietatearen bilketa amaitu ondoren, Babygold barietatea biltzen hasi dira. Ekoizpena ohikoa izaten ari da, eta prezioak eutsiak. Udarearen kasuan, Morettini barietatea biltzen jarraitzen dute. Konferentzia barietateren bilketaren hasiera abuztuaren erdialdera arte atzeratuko da. Amaitzeko, datorren astean Klaudia haranaren kanpaina hasiko da.
